
shrIvAsarasarasvatIsuprabhAtam

శ్రీవాసరసరస్వతీసుప్రభాతమ్ 

ఉత్తిష్ఠోత్తిష్ఠ   !హే వాణి! ఉత్తిష్ఠ !హంసినీధ్వజే ।
ఉత్తిష్ఠ ! బ్రహ్మణో  రాజ్ఞి ! త్రైలోక్యం  మఙ్గలం  కురు ॥ ౧॥
జాగృహి త్వం మహాదేవి!జాగృహి త్వం సరస్వతి! ।
జాగృహి త్వం చతుర్వేది!లోకరక్షావిధిం కురు!॥౨॥
లోకాః సర్వే శుచామ్భోధౌ నిమగ్నాస్తాన్ సముద్ధర !
త్వమేవైకా  స్వయంవ్యక్తా సమర్థా సికతాభవా!॥ ౩
శ్రీవాణి ! సర్వజగతాం జనని! ప్రమోదే !
జిహ్వాగ్రవాసిని  మనోహరి వేధసస్త్వమ్ ।
వాఞ్ఛాప్రదాయిని ! సమాశ్రితభక్తకోటేః
శ్రీపద్మజాతదయితే ! తవ సుప్రభాతమ్ !॥ ౪॥
తవ సుప్రభాతమఖిలార్థదాయిని  !
కమనీయగాత్రి ! కరుణాతరఙ్గిణి !
కమలాయతాక్షి! వదనేన్దుమణ్డలే   !

పరమేష్ఠిదేవి !సురసున్దరీసుతే !॥ ॥ ౫॥
శ్రీవ్యాసపూజితపదామ్బుజకోమలాఙ్గి  !
కార్తస్వరాఞ్చితవిశేషవిభూషితాఙ్గి ! ।
ప్రాలేయమౌక్తికశశాఙ్కసుశోభితాఙ్గి  !
శ్రీవాణి !వాసరపురే! తవ సుప్రభాతమ్  ॥౬॥
శ్రీగౌతమీతటసమీకృతసైకతేన 
వ్యాసేన సేచనసమాహిత శ్రీకరైశ్చ   ।
శ్రీషోడశీ  మనుజసేన నిరూపితా త్వం
శ్రీవాణి !వాసరపురే! తవ సుప్రభాతమ్ !॥ ౭॥
వల్లీత్రయాన్తరసుచక్రసమర్చనేన    var సుచిత్ర
శ్రీమన్త్రవాగ్భవసముచ్చయ   కూటదేశే! ।

వ్యక్తాసి రక్షితుమితః స్వయమేవ దేవి ।
శ్రీవాణి !వాసరపురే! తవ సుప్రభాతమ్ !॥౮॥
శ్రీమన్త్రరాజతనుబీజవిరాజమానాం 
ఓఙ్కారతత్త్వవిశదాయ గృహీతమూర్తిమ్! ।
త్వాం పణ్డితా  భువి భజన్తి సరస్వతీతి
శ్రీవాణి !వాసరపురే! తవ సుప్రభాతమ్ !॥౯॥
ఓఙ్కారపఞ్జరశుకీం  నిగమాన్త వేద్యాం!
హ్రీం  మాతృకావరణ శ్రీంయుత  బ్లూఞ్చ  సౌరైమ్  ।
క్లీం  సౌశ్చ సైఙ్గతదశాక్షరదేవి   వన్దే
శ్రీవాణి !వాసరపురే! తవ సుప్రభాతమ్ !॥ ౧౦॥
సంసారతారకమహామనుబీజవర్ణాం
మాయామయీం గుణమయీం సగుణోద్భవాం త్వామ్ ।
శక్తిత్రయాత్మకచితీతి   జపన్తి బుద్ధాః
శ్రీవాణి !వాసరపురే! తవ సుప్రభాతమ్ !॥ ౧౧॥
సౌన్దర్యవారధితరఙ్గ  పరమ్పరాయాం
వేలానిరూపకమనోహరదేహదీపే ।
సర్వోపమాననిచయస్య సమోపమేయే
శ్రీవాణి !వాసరపురే! తవ సుప్రభాతమ్ !॥ ౧౨॥
సఙ్గీతవాఙ్మయకలాప్తసుహాసనేత్రి  !
రాగైశ్చ  షోడశసహస్రవిధైశ్చ   గీతే ।
ఆనన్దదాయకరసైర్ఖనిభిశ్చ    పూర్ణే
శ్రీవాణి !వాసరపురే! తవ సుప్రభాతమ్ !॥ ౧౩॥
సౌభాగ్యదే! త్వమిహ విద్రుమవర్ణలక్ష్మీః 
విద్యాప్రదే ! త్వమిహ ధౌతసుధాంశువాణి ।
శత్రుఞ్జయే  ! త్వమిహ నీలతమాలకాళీ
శ్రీవాణి !వాసరపురే! తవ సుప్రభాతమ్ !॥ ౧౪॥
శ్రీచక్రమన్దిరవిహారిణి   !రాజ్యలక్ష్మి!
రాకాసుధాకరశిరోమణి! నీలవేణి! ।
రాజీవలోచనశిరీషసుమాగ్రనాసే  ।

శ్రీవాణి !వాసరపురే! తవ సుప్రభాతమ్ !॥ ౧౫॥
కౌమారశైలశిఖరే  సుఖవాసయోగ్యే
సూర్యేన్ద్రవిష్ణుశివపుత్రగణేశముఖ్యైః     ।
వాసిష్ఠవారుణివరైశ్చ   సుపూతతీర్థే
శ్రీవాణి !వాసరపురే! తవ సుప్రభాతమ్ !॥ ౧౬॥
అష్టాబ్జపుఞ్జితవిశేషవయోవిలాసే   !
బిమ్బాధరాఞ్చితసుహాసవిలాసరేఖే/నేత్రే ! ।
కారుణ్యపూరితదృగఞ్చలరమ్యమూర్తే
శ్రీవాణి !వాసరపురే! తవసుప్రభాతమ్ !॥ ౧౭॥
ఔదుమ్బరాఖ్యతరుమూలపవిత్రదేశే
దత్తావధూతయతిరత్ర గృహీతదీక్షః ।
జప్త్వా త్వదీయశుభనామ బభూవ సిద్ధః
శ్రీవాణి  !వాసరపురే! తవ సుప్రభాతమ్ !॥ ౧౮॥
ప్రత్యూషరఞ్జితనవార్కమరీచిపుఞ్జాః  
ప్రాన్తప్రశాన్తప్రకృతిం      రమణీయదృశ్యామ్ ।
సమ్భావయన్తి చ విరచ్య సరస్వతీహ
శ్రీవాణి !వాసరపురే! తవ సుప్రభాతమ్ !॥ ౧౯॥
నిత్యం తవార్చకసుధీశ్చ ముఖారవిన్దం
శ్రీఖణ్డచూర్ణహరితాలసుగన్ధతీర్థైః      ।
బ్రాహ్మే  ముహూర్తసమయే రచనాం కరోతి
శ్రీవాణి !వాసరపురే! తవ సుప్రభాతమ్ !॥ !౨౦॥
సప్తస్వరాఞ్చితమనోహరనాదయుక్తైః
ప్రాభాతకాలికసునాదవినోదరాగైః   ।
గాయన్తి కోకిలమయూరమరాలచక్రాః
శ్రీవాణి !వాసరపురే! తవ సుప్రభాతమ్ !॥౨౧॥
దీక్షావిధాననియమానుసరేణ భక్తాః
గత్వా పురే భవతి! దేహి ఘృణాక్షభిక్షమ్ ।
యాచన్తి తానితి గృహస్థతదాత్మరూపాన్
శ్రీవాణి !వాసరపురే! తవ సుప్రభాతమ్ !॥౨౨॥

యోగీశమానససరోవరరాజహంసి!
భక్తాలిమానససరోజవిహారభృఙ్గి ! ।
శ్రీచక్రషోడశమహామనుబీజవాసే 
శ్రీవాణి !వాసరపురే! తవ సుప్రభాతమ్ !॥౨౩॥
జ్ఞానాత్మికే ! వివిధవస్తువివేకరూపే!
ఇచ్ఛాత్మికే! భగవదాత్మసమానరూపే! ।
యత్నాత్మికే! పరమధామ సమాత్తరూపే
శ్రీవాణి !వాసరపురే! తవ సుప్రభాతమ్ !॥౨౪॥
శిఞ్జానకఙ్కణనినాదవినోదపాణే !

వీణావివాదనవిజృమ్భితపూర్ణరాగే ! ।
విన్యస్తహస్తభ్రుకుటీచుబుకాక్షివత్సే
శ్రీవాణి !వాసరపురే! తవ సుప్రభాతమ్ !॥౨౫॥
కూజన్తి దేవి! చరణాయుధపక్షిసఙ్ఘాః !
గాయన్తి దేవి! తవ మాగధవన్దివృన్దాః   ।
అర్చన్తి దేవి!భువి వైదికకావ్యశిష్యాః
శ్రీవాణి !వాసరపురే! తవ సుప్రభాతమ్ !॥౨౬॥
దివ్యాపగావికసితాచ్ఛసువర్ణపుష్పాః
హస్తాశ్చ మన్త్రపఠనానురణేన  దేవాః ।
తిష్ఠన్తి   దేవి! తవ మన్దిరముఖ్యమార్గే  ।
శ్రీవాణి !వాసరపురే! తవ సుప్రభాతమ్  ॥౨౭॥
దిక్పాలకాశ్చ తవ పీఠకకోణదేశే
శ్రీచక్రమన్దిరనవావరణేషు    దేవాః ।
స్థిత్వా  చ మఙ్గలపురశ్చరణం  పఠన్తి
శ్రీవాణి !వాసరపురే! తవ సుప్రభాతమ్ !॥౨౮॥
ఇత్థం  సరస్వతి! కృతం చినవేఙ్కనేన
వేదాన్తమన్త్రజపపాఠవిధానపూర్వమ్  ।
పారాయణేన చ పవిత్రచరిత్రగానం 
పుణ్యావహం సకలమఙ్గలసుప్రభాతమ్  !॥౨౯॥
ఇతి శ్రీవాసరసరస్వతీసుప్రభాతం   సమాప్త్మ్ ॥

